
رۆحم شه‌وی غوربه‌ت بردی‌و
نه‌یدامه‌وه‌

له‌ نامۆیی گه‌ڕێ جارێ
با لێوی خه‌یاڵ‌ ته‌ڕكه‌ین‌و

دڵی ئه‌م شه‌وه‌ سه‌رقاڵه‌ بده‌ینه‌وه‌
ته‌نیایی غه‌رقی تۆم ئه‌كا
ملوانكه‌یه‌ك له‌ ده‌ریادا
چۆن  ون نابێ!

لێگه‌ڕێ با داڵغه‌ی خه‌یاڵ‌ لێوم ڕه‌نگ كاو
شه‌وی ده‌یجوور بێته‌ داوام

رۆحم سوحبه‌تی یارانی ون كردووه‌
با شه‌ویش خه‌به‌ردار بكه‌ین
له‌م درامای بێده‌نگییه‌
له‌ نامۆیی گه‌ڕێ

با ده‌ستی خه‌یاڵ‌ به‌رده‌ین‌و
هه‌ر كه‌سه‌و له‌ ژووانی خۆی سه‌ری مه‌ست كا

هێشتا مۆمی كزی بوونم به‌ده‌سته‌ له‌رزۆكه‌كانم هه‌ڵگرتووه‌
گوڵی سپی له‌ دڵته‌نگی شه‌و ئه‌خوازم

پایز بوو له‌گه‌ڵ‌ بادا چووم
پاشماوه‌ی شیعرێكی ڕاڕا به‌لێومه‌وه‌ بوو

چاوه‌كانم په‌ڵه‌یان دا

تاوێ  ده‌ستی خه‌یاڵ‌ به‌رده‌

تارای سپیم له‌ ڕووی وێڵی مانگ كرده‌وه‌
ته‌نها شه‌وقی خه‌می شیرین
سوراوی لێوه‌كانم بوو

له‌ نامۆیی گه‌ڕێ هاوڕێ
له‌وه‌ته‌ی هه‌م، پرشی زه‌مه‌ن

له‌ ڕۆحما كۆئه‌كه‌مه‌وه‌
ئێواران چاوانم ئه‌با
كه‌ هه‌ر نه‌یه‌ی

چۆن ته‌ماشام له‌گه‌ڵ‌ ڕه‌وتی خۆرئاوادا
ئاودیو نه‌بێ

به‌جێما حه‌سره‌ته‌كانم لای تۆ
جێما

ده‌ستم به‌رده‌
هه‌ر که‌و به‌ره‌و ژوانی خۆی

ماڵ‌ ئاوا كا
هه‌ر که‌و به‌درودی گوڵێك

لێوی ته‌ڕكا
هه‌ر که‌و له‌ فرمێسكه‌ به‌هه‌ده‌رچۆكانیه‌وه‌

تامی سوێری فیراق بكا
له‌م غوربه‌ته‌ گه‌ڕێ جارێ
خۆ عومرێكه‌ ئێمه‌ نامۆین
بۆنی بێ مه‌یلی ئه‌مكوژێ
ساردی ته‌ماشای ڕژاوت

شێتم ئه‌كا
هه‌موو شتێك وه‌كو زستانی گریانم

زوو ئه‌بارێ
با شه‌ویش خه‌به‌ردار بكه‌ین
له‌م درامای نامۆییه‌

*  *  *
له‌رینه‌وه‌ی گه‌ڵاكانی زه‌مه‌ن

مه‌ستم ئه‌كا
لێبونه‌وه‌ی ناوه‌ختانی گوڵێك
دوعای مه‌رگی من ئه‌خوێنێ
ڕامان به‌دیار كه‌وتنی گه‌ڵاكانه‌وه‌
زووتر له‌كات ئه‌موه‌رێنێ

ده‌ستم به‌رده‌

ئا ئه‌مه‌یه‌ هه‌ڕه‌تی غوربه‌تی من‌و
مه‌رگی بێ ڕوخسه‌تی یاران
ده‌سبه‌نوێژی حه‌رفی شیعرم
چیدی بۆنی گوڵه‌ چنووره‌كانی

په‌رچه‌مم
له‌گه‌ڵ‌ هه‌ناسه‌تا مه‌به‌
چیتر فێنكایی ڕووم‌و

ئاڵهای گه‌رمی ڕۆحی مه‌ستم
به‌ ته‌ماشات به‌تاڵ‌ مه‌كه‌
له‌ نامۆیی گه‌ڕێ جارێ
ڕۆحم له‌رزی پێ كه‌وتووه‌
با خه‌ونی پڕ مانگه‌شه‌وو

حه‌سره‌تی شیعرێكی بێ خاك
جێم نه‌هێڵێ

هێشتا هه‌ر مۆمی كزی ته‌مه‌ن ئه‌گێڕم‌و..
چیتر یه‌ك حه‌رفی قه‌تیسی لێوت

ناخوێنمه‌وه‌
ڕۆحم پڕه‌ له‌ وه‌سوه‌سه‌ی سپی خه‌تاو

چاوم بێ به‌ش له‌زه‌رده‌په‌ڕ
هاوڕێ تادێ ده‌ستم به‌رده‌
ڕۆحم له‌رزی پێ كه‌وتووه‌و
چاوم زستانی لێ ئه‌ڕژێ

له‌گه‌ڵ‌ ڕۆینی زه‌رده‌په‌ڕ منیش ئه‌چم
تاوێ به‌ئیزنی تۆو جاران

ته‌مه‌ن له‌ژێر ده‌واری شڕی ژووانێك
به‌جێ دێڵم

تا ڕێ‌و ڕه‌وتی سه‌لارانه‌م
به‌ڕۆژه‌كانمان نه‌به‌خشم نایه‌مه‌وه‌

له‌گه‌ڵ‌ بادا
سه‌رێكی ماڵی خۆر ئه‌ده‌م
من گه‌رمایی ئه‌مخواته‌وه‌
تۆش غه‌ریبی بده‌ره‌ ده‌م

خه‌یاڵه‌وه‌.
 2009/5/28

